
MAKROIQTISODIY 
KOʻRSATKICHLARNI 

EKONOMETRIK 
MODELLASHTIRISH VA  

TAHLIL QILISH

Djabbarov Rahimjon Abdullayevich
Oʻzbekiston Milliy universiteti“Iqtisodiyot” fakulteti, 

“Ekonometrika va iqtisodiy modellashtirish” kafedrasi katta oʻqituvchisi, PhD
Djabbarov.raximjon@gmail.com
ORCID: 0009-0008-7753-9764

Annotatsiya: Makroiqtisodiy ko‘rsatkichlar milliy iqtisodiyot darajasini hamda uning dinamik evolyutsiyasini tahlil qilishda 
muhim ahamiyat kasb etadi. Bunday vaziyatlarda iqtisodiy o‘sish omillarini va ularning oqibatlarini aniqlash imkoniyati 
yuzaga keladi. YAIM evolyutsiyasiga bir qator omillar — bandlik, mehnat unumdorligi, texnologiya darajasi, investitsiyalar, 
to‘g‘ridan-to‘g‘ri xorijiy investitsiyalar, import, eksport (yoki sof eksport), umumiy iste’mol va boshqa ko‘rsatkichlar — 
bevosita ta’sir ko‘rsatadi. Ushbu maqolada tahlil o‘zaro bog‘liqlik va parametrlar yordamida amalga oshirilib, mazmun va 
korrelyatsiya intensivligini aks ettiruvchi ekonometrik usullarga asoslangan. Makroiqtisodiy prognozlarni tahlil qilishda bir 
qator ekonometrik modellardan foydalanilgan.

Kalit so‘zlar: real YAIM, potensial YAIM, inflyatsiya, ishsizlik, ishlab chiqarish omillari, iqtisodiy o‘sish.

Abstract: Macroeconomic indicators measure the level of the national economy, they are also used in the analysis of the 
dynamic evolution of the national economy. In such situations, we can identify the drivers of economic growth and their 
effects. The evolution of GDP is influenced by some factors: employees, labor productivity, technology level, investments 
and foreign direct investments, imports, exports or net exports, general consumption, etc.. In this article, the analysis 
was carried out with the help of interdependence, parameters representing the content and intensity of correlation, 
econometric methods. Some econometric models were used to analyze macroeconomic forecasts.

Keywords: real GDP, potential GDP, inflation, unemployment, factors of production, economic growth.

Аннотация: Макроэкономические показатели измеряют уровень национальной экономики,они также 
используются при анализе динамической эволюции национальной экономики. В таких ситуациях мы можем 
определить драйверы экономического роста и их последствия. На эволюцию ВВП влияют некоторые факторы: 
занятость, производительность труда, уровень технологий, инвестиции и прямые иностранные инвестиции, 
импорт, экспорт или чистый экспорт, общее потребление и т. д. . В данной статье анализ проводился с помощью 
взаимозависимости, параметров, отражающих содержание и интенсивность корреляции, эконометрических 
методов. Некоторые эконометрические модели использовались для анализа макроэкономических прогнозов.

Ключевые слова: реальный ВВП, потенциальный ВВП, инфляция, безработица, факторы производства, 
экономический рост.

K I R I S H
Makroiqtisodiy ko‘rsatkichlar bir mamlakat iqtisodiyotining umumiy holatini o‘rganishda muhim ahamiyatga 

ega. Ular odatda YAIM (yalpi ichki mahsulot), inflyatsiya, ishlab chiqarish darajasi, ishlab chiqarish va 
iste’mol tovarlarining umumiy hajmi, xizmatlar ko‘rsatish hajmi va boshqa ko‘rsatkichlarni o‘z ichiga oladi. Bu 
ko‘rsatkichlar iqtisodiy faoliyatni yirik miqyosda tahlil qilish imkonini berib, mamlakat iqtisodiyotining rivojlanish 
darajasi hamda samaradorligi haqida muhim ma’lumot beradi.

So‘nggi yillarda pandemiya sharoitida jahon iqtisodiyotining o‘sish sur’atlari sekinlashib, o‘rtacha 2,1 foizni 
tashkil etdi. Shu bilan birga, jahon iqtisodiyoti so‘nggi 15 yil ichida uch marta yirik inqirozlarga duch kelib, 
global iqtisodiy o‘sish sur’atlari 1993–2007-yillardagi o‘rtacha 3,4 foizdan 2008–2022-yillarda 2,6 foizgacha 
pasaygan. Mazkur sharoitda davlat tomonidan “iqtisodiy siyosatni yuritishda makroiqtisodiy barqarorlikni 
ta’minlagan holda iqtisodiy o‘sish sur’atlariga erishishga e’tibor qaratilishi” muhim bo‘lib, bunda mamlakatning 
potensial yalpi ichki mahsulotini (YAIM) baholash va unga ta’sir ko‘rsatuvchi asosiy omillarni aniqlash dolzarb 
ahamiyat kasb etadi.

M A V Z U G A  O I D  A D A B I Y O T L A R  T A H L I L I
Makroiqtisodiy ko‘rsatkichlarni tahlil qilish muammolari bo‘yicha ko‘plab olimlar tomonidan ilmiy izlanishlar 

olib borilgan. Ushbu izlanishlar natijalari sifatida quyidagilarni ta’kidlash mumkin.
Alfaro, Chanda, Kalemli-Ozjan va Sayyek (2004)[1] iqtisodiy o‘sishni ta’minlashda to‘g‘ridan-to‘g‘ri xorijiy 

investitsiyalarning rolini, xususan, mahalliy moliya bozorlarining ushbu kontekstdagi o‘rnini tahlil qilgan. 
Anghelache va Anghel (2015)[2] to‘g‘ridan-to‘g‘ri xorijiy investitsiyalar balansi o‘rtasidagi bog‘liqlikni o‘rgangan. 
Yevropa miqyosidagi YAIM tahliliga bag‘ishlangan tadqiqotlarda Anghelache, Partachi, Sacala va Ursache 
(2016)[3] hamda Anghelache va Manole (2012)[4] ekonometrik usullardan foydalangan. Anxel, Anghelache, 
Dumitresku va Dumitresku (2016)[5] tanlangan omil o‘zgaruvchilari ta’sirini tahlil qilib, Ruminiya yalpi ichki 
mahsuloti evolyutsiyasini tavsiflagan. Anghel, Diaconu va Sacala (2015)[6] esa Ruminiya YAIMini o‘rganishda 
foydalaniladigan toifalarga e’tibor qaratgan. Bardsen, Nymagen va Jansen (2005)[7] hamda Anghelache va 
Anxel (2016)[8] ekonometrika tushunchalari va vositalarini amaliy misollar yordamida yoritgan.

T A D Q I Q O T  M E T O D O L O G I YA S I
Ishda tadqiqot usullarini tanlash oylik dinamikada makroiqtisodiy ko‘rsatkichlarning boshlang‘ich 

ma’lumotlari statsionar bo‘lmagan vaqt qatorlari asosida amalga oshirilgan. Tadqiqot jarayonida ekonometrik 
va statistik usullardan — ekonometrik model yaratish, vaqtli qatorlarni tahlil qilish, avtokorrelyatsiya va qisman 
avtokorrelyatsiya funksiyalarining grafik tahlili, statsionarlikni aniqlash uchun testlar, vaqtli qatorlarning 
yaxlitlik tartibini o‘rganish, sabab–natija bog‘liqligi yo‘nalishini aniqlash, kointegratsiya tahlili, turli ekonometrik 
modellarni qurish, baholash va tahlil qilish usullaridan foydalanilgan.

T A H L I L  V A  N A T I J A L A R
2025-yilning yanvar oyida O‘zbekistonning tashqi savdo aylanmasi 4,5 milliard dollarni tashkil etib, 

2024-yilning yanvar oyiga nisbatan 297,2 million dollarga yoki 7,1 foizga o‘sgan. Eksport hajmi 1,3 milliard 
dollarni, import hajmi esa 3,2 milliard dollarni tashkil etgan. 2024-yilning yanvar oyiga nisbatan eksport hajmi 
14,1 foizga, import hajmi esa 4,4 foizga oshgan. Hisobot davrida 1,9 milliard dollar miqdorida manfiy tashqi 
savdo balansi qayd etilgan.

O‘zbekiston tashqi savdo aylanmasi tarkibida eng yuqori ulush Toshkent shahriga to‘g‘ri kelgan — 41,7 
foiz yoki 1,9 milliard dollar, eng quyi ulush esa Sirdaryo viloyatiga to‘g‘ri kelib, 1,2 foiz yoki 52,1 million dollarni 
tashkil etgan.

O‘zbekiston iqtisodiyoti 2024-yilda barqaror o‘sish sur’atlarini saqlab qolgan. Asosiy ko‘rsatkichlar shuni 
ko‘rsatadiki, iqtisodiyot investitsiyalarni jalb qilish va tashqi savdoni rivojlantirish orqali o‘sishda davom 
etmoqda. Biroq import va eksport o‘rtasidagi tafovut, inflyatsiya darajasi hamda tashqi bozorlarga bog‘liqlik 
iqtisodiy siyosatni yanada diversifikatsiya qilish zaruratini keltirib chiqarmoqda.

Tadqiqotda O‘zbekistonning makroiqtisodiy ko‘rsatkichlari sifatida yalpi ichki mahsulot, investitsiyalar, 
eksport, import va inflyatsiya darajasi tanlab olingan. Ushbu ko‘rsatkichlar asosida korrelyatsion tahlil amalga 
oshirilgan (1-rasm). 

1-rasm. Makroiqtisodiy omillar oʻrtasidagi korrelyatsion bogliqliklar grafiklari

Tadqiqotda o‘zgaruvchilar o‘rtasidagi korrelyatsion bog‘liqlik tahlil qilingan. Natijalarga ko‘ra, YAIM va 
investitsiyalar o‘rtasidagi korrelyatsiya koeffitsienti 0,99 bo‘lib, juda yuqori darajadagi ijobiy chiziqli bog‘lanishni 
ifodalaydi. Ushbu natija iqtisodiy o‘sish nazariyalariga ko‘ra, kapital qo‘yilmalar (investitsiyalar) iqtisodiy 
rivojlanishning asosiy drayverlaridan biri ekanligini tasdiqlaydi. Keynesian va Neoklassik iqtisodiy maktablar 
ta’limotiga binoan, investitsiyalar ishlab chiqarish hajmini kengaytirish, yangi ish o‘rinlari yaratish hamda 
texnologik modernizatsiyani jadallashtirish orqali YAIM o‘sishiga bevosita ta’sir ko‘rsatadi.

YAIM va tashqi savdo aylanmasi (eksport va import) ko‘rsatkichlari o‘rtasidagi bog‘liqlik ham aniqlangan. 
Natijalarga ko‘ra, YAIM va import o‘rtasidagi korrelyatsiya 0,98 bo‘lib, bu juda yuqori darajadagi bog‘lanishni 
anglatadi. Ushbu holat O‘zbekiston iqtisodiyotida tashqi savdo aloqalarining muhim rol o‘ynashini bildiradi. 
Importning yuqori korrelyatsiyasi investitsiya tovarlari, xom ashyo va oraliq mahsulotlar importi ishlab chiqarish 
jarayonlariga bevosita bog‘liqligini ko‘rsatadi. YAIM va eksport o‘rtasidagi korrelyatsiya 0,93 ni tashkil etib, 
iqtisodiy o‘sish bilan eksport o‘rtasida sezilarli ijobiy bog‘liqlik mavjudligini bildiradi. Eksport hajmining oshishi 
xorijiy valyuta tushumlarini ko‘paytiradi, bu esa mahalliy ishlab chiqarish va investitsiyalarni rag‘batlantiradi.

Investitsiyalar va tashqi savdo o‘rtasidagi korrelyatsiya 0,98 ni tashkil etadi, bu esa importning investitsiya 
jarayonlariga bevosita bog‘liqligini anglatadi. Ushbu natija O‘zbekiston iqtisodiyotining sezilarli darajada chet el 
texnologiyalari, uskunalari va xom ashyosiga tayanishini ko‘rsatadi.

Investitsiyalar va eksport o‘rtasidagi korrelyatsiya 0,88 bo‘lib, bu investitsiyalarning eksport 
faoliyatining o‘sishiga sezilarli ta’sir ko‘rsatishini tasdiqlaydi. Mazkur bog‘liqlik mamlakatda ishlab chiqarish 
raqobatbardoshligini oshirish hamda eksportni kengaytirish uchun investitsiyalar muhim omil ekanini ko‘rsatadi.

Inflyatsiya va boshqa o‘zgaruvchilar o‘rtasidagi bog‘liqlik bo‘yicha quyidagi natijalar aniqlangan. YAIM va 
inflyatsiya o‘rtasidagi korrelyatsiya 0,26 bo‘lib, juda zaif bog‘liqlikni ko‘rsatadi. Ushbu natija Phillips egri chizig‘i 
konsepsiyasiga qisman mos keladi, ya’ni iqtisodiy o‘sish inflyatsiyani to‘g‘ridan-to‘g‘ri oshirishga olib kelmasligi 
mumkin. O‘zbekiston sharoitida inflyatsiya asosan pul-kredit siyosati, fiskal omillar va import qilinadigan tovarlar 
narxiga bog‘liq bo‘lishi ehtimol qilinadi.

Investitsiyalar va inflyatsiya o‘rtasidagi korrelyatsiya 0,44 ni tashkil etib, o‘rtacha darajadagi bog‘lanishni 
bildiradi. Bu holat investitsiyalar talabni rag‘batlantirishi, natijada inflyatsion bosimni kuchaytirish ehtimolini 
ko‘rsatadi. Eksport va inflyatsiya o‘rtasidagi korrelyatsiya 0,48 ni tashkil etib, biroz sezilarli, ammo nisbatan sust 
bog‘lanishni ifodalaydi. Eksport hajmining oshishi yalpi talabni kuchaytirishi, bu esa inflyatsiyani rag‘batlantirishi 
mumkin.

Milliy iqtisodiyotda yalpi ichki mahsulot ishlab chiqarish usuli bo‘yicha ekonometrik modellashtirish va 
prognozlashda iqtisodiyot tarmoqlarining rivojlanishini quyidagi eksponensial modellar orqali ifodalash mumkin.

                               (1)

Bu yerda: , , - sanoat, qishloq, oʻrmon va baliq xoʻjaligi hamda xizmat koʻrsatish 

sohasining prognoz davridagi yalpi qoʻshilgan qiymati; , ,   -   hisobot davrida sanoat (shu 
jumladan qurilish), qishloq, oʻrmon va baliq xoʻjaligi hamda xizmatlar sohasining yalpi qoʻshilgan qiymati 2022-
yil narxlarida; b1, b2, b3 - funksiyalar parametrlari; t – vaqt.

Shuningdek, iqtisodiy tarmoqlarning yalpi ichki mahsulotdagi ulushi quyidagi logistik funksiya bilan 
yaqinlashdi:

                                (2)
Yst – boshlangʻich qiymat (t=t0), a – belgilangan boshlangʻich shartga muvofiq aniqlangan doimiy miqdor; 

b - anʼanaviy tarmoqlarda «texnologiyalarni qoʻshish» yordamida aniqlanadigan diffuziya koeffitsienti. 
Yuqorida iqtisodiyot tarmoqlarining regression modeli boʻyicha prognozlashda oʻtgan davrdagi 

tarmoqlarning rivojlanish tendensiyasi keyingi davrlarda ham takrorlanishi hisobga olinadi.
Tadqiqotda regressiya modellarini yaratish uchun R dasturidan foydalanilgan. Unga koʻra, yuqorida 

tanlangan koʻrsatkichlardan 2010-2024-yildagi oʻzgarish dinamikasining statistik koʻrsatkichlaridan foydalangan 
holda quyidagi regressiya tenglamalari yaratilgan. Bunda bogʻliq oʻzgaruvchi (Y) sifatida iqtisodiyot 
tarmoqlarining yalpi qoʻshilgan qiymati, mustaqil oʻzgaruvchi sifatida esa iqtisodiyot tarmoqlarining yalpi 
qoʻshilgan qiymatining YaIM dagi ulushi tanlangan.

X U L O S A  V A  T A K L I F L A R
Tadqiqot natijalari shuni ko‘rsatadiki, makroiqtisodiy ko‘rsatkichlarni ekonometriya usullari yordamida 

modellashtirish milliy iqtisodiyotda yuz berayotgan jarayonlarni chuqur tahlil qilish, ularning ichki mantiqiy 
bog‘liqligini aniqlash hamda prognozlash imkonini beradi. YaIM, inflyatsiya, ishsizlik, investitsiya va eksport-
import hajmlarining o‘zaro korrelyatsiyasi iqtisodiy o‘sishning asosiy drayverlarini aniqlashda muhim ahamiyat 
kasb etadi. Tahlil natijalari makroiqtisodiy barqarorlikni ta’minlash uchun investitsion faoliyatni qo‘llab-
quvvatlash, ishlab chiqarish samaradorligini oshirish va ichki talabni rag‘batlantirish zarurligini ko‘rsatadi. 
Ekonometriya modellaridan foydalanish esa davlat siyosatini shakllantirishda aniq statistik asos yaratadi va 
qaror qabul qilish jarayonining ilmiy asoslanganligini ta’minlaydi.

Kelgusida makroiqtisodiy modellashtirish samaradorligini oshirish uchun statistik ma’lumotlar bazasini 
kengaytirish, ularni raqamlashtirish darajasini oshirish, shuningdek, zamonaviy ekonometrik dasturlar (R, 
Stata, EViews, Python)dan amaliy foydalanish madaniyatini rivojlantirish muhimdir. Shuningdek, iqtisodiy 
siyosatni ishlab chiqishda mahalliy va xalqaro iqtisodiy modellarni integratsiyalash, dinamik tahlilga asoslangan 
prognozlash tizimini yo‘lga qo‘yish lozim. Bunda ilmiy-tadqiqot institutlari, oliy ta’lim muassasalari va davlat 
organlari o‘rtasidagi hamkorlikni kuchaytirish, kadrlarning statistik va analitik savodxonligini oshirish iqtisodiy 
siyosatning ilmiy asoslanganligini mustahkamlaydi.

